
Annotatsiya: Maqolada yashirin iqtisodiyotning fiskal barqarorlik va o‘sishga ta’siri, sabab omillari hamda unga qarshi 
kurash strategiyalari tahlil qilinib, raqamlashtirish, soliq boshqaruvida shaffoflik va xalqaro hamkorlik orqali uni qisqartirish 
imkoniyatlari yoritilgan.

Kalit so‘zlar: yashirin iqtisodiyot, norasmiy sektor, soliq ma’murchiligi, raqamlashtirish, axborot izlari, xalqaro hamkorlik, 
fiskal barqarorlik, iqtisodiy o‘sish.
Abstract: The article analyzes the impact of the shadow economy on fiscal stability and growth, its causes, and strategies 
for combating it, and highlights the possibilities for reducing it through digitalization, transparency in tax administration, 
and international cooperation.

Keywords: shadow economy, informal sector, tax administration, digitalization, information traces, international 
cooperation, fiscal stability, economic growth.
Аннотация: В статье анализируется влияние теневой экономики на фискальную стабильность и рост, причины 
его возникновения и стратегии борьбы с ним, а также освещаются возможности его сокращения посредством 
цифровизации, прозрачности налогового администрирования и международного сотрудничества.

Ключевые слова: теневая экономика, неформальный сектор, налоговое администрирование, цифровизация, 
информационные следы, международное сотрудничество, фискальная стабильность, экономический рост.

K I R I S H
Yashirin iqtisodiyot oshkora payqab bo’lmaydigan tovarlar va xizmatlarni ishlab chiqarish, taqsimlash, 

ayirboshlash, iste’mol jarayonlari - iqtisodiy munosabatlar bo’lib, uning negizida ayrim kishilar yoki kishilar guruhi 
manfaatlari yotadi. Yashirin iqtisodiyot dunyoning deyarli hamma mamlakatlarida mavjud. Xufiyona iqtisodiyot 
- ishtirokchilar tomonidan oshkora olib borilmaydigan, davlat va jamiyat tomonidan nazorat qilinmaydigan, 
soliqlar to’lanmaydigan, rasmiy davlat statistikasida qayd etilmaydigan iqtisodiy jarayonlar, iqtisodiy faoliyat 
turlaridir.

Aylanma xufiyona bo’lganidan uning aniq hisob-kitobi bo’lmaydi. Buning o’rni- ga uni taxminan baholash 
usuli qo’llaniladi. Ayrim hisob-kitoblarga ko’ra, o’tgan asr oxirlarida yer yuzidagi yashirin iqtisodiy aylanma 8 
trln. dollarga yoki jahon yalpi mahsulotining 27,5% ga teng bo’lgan. Biroq yashirin iqtisodiyot miqyosi turli 
mamlakatlarda farqlanadi. Yashirin iqtisodiyot eng rivojlangan maml katlarga Lotin Amerikasi va Afrika 
mamlakatlari kiradi.1999-yil Misr va Nigeri- yada yashirin iqtisodiyot yalpi ichki mahsulotning 70% ga teng 
bo’ldi. Yashirin iqtisodiyot hissasi eng kam bo’lgan mamlakat Osiyoda Yaponiya (1-2%), G’ar- biy Yevropada 
Shveysariya hisoblanadi. MDH mamlakatlarida yashirin iqtisodiyot darajasi o’rtacha. Dunyoning rivojlangan 
mamlakatlarida, masalan, AQSH va Italiyada yashirin iqtisodiyotning yalpi ichki mahsulotdagi hissasi tegishlicha 
6,4 va 11,4% ni tashkil etdi (1997). 21-asrga kelib iqtisodiyotning globallashuvi oqibatida yashirin iqtisodiyot 

milliy doiradan chiqib, xalqaro darajaga ko’tarildi. Yashirin iqtisodiyot globallashuvi bu bir mamlakatdagi yashirin 
iqtisodiyot boshqa mamlakatga ko’chirilishida, nojo’ya biznes ishlari bilan shug’ullanuvchi xalqaro firmalarning 
paydo bo’lishida ko’rinadi. Bunga misol qilib xalqaro narkobiznesni, yashirin qurol savdosini, ishchi kuchining 
yashirin migratsiyasini uyushtirishni, offshor zonalar orqali g’ayriqonuniy yo’llar bilan topilgan pulni “halollab” 
olish kabilarni ko’rsatish mumkin. Bular xalqaro hamjamiyatga katta xatar tugdiradi. Pulni chet mamlakatga 
yashirin chiqarib “halollab” olishga qarshi kurash maqsadlarida xalqaro hamjamiyat maxsus tashkilot - Xalqaro 
moliyaviy harakatlar guruhini tashkil etgan.[1]

M A V Z U G A  O I D  A D A B I Y O T L A R  S H A R H I
Mahalliy tadqiqotchi M.Choriev [2] maqolasida ta’kidlanishicha, soliq yukining yuqoriligi norasmiy sektorga 

o‘tishga undaydi. Shu bois, soliq stavkalarini pasaytirish (masalan, QQS 15% dan 12% gacha tushirilishi) 
va to‘lov jarayonlarining qulayligini oshiruvchi raqamli hisob-kitob tizimlarini keng joriy etish orqali yashirin 
iqtisodiyot sezilarli darajada qisqargan. 

D.Pomeranz[3] tadqiqotida Chili QQS tizimida uchinchi tomon tekshiruvi zanjiri va ogohlantiruvchi 
xatlarning ta’sirini tasodifiy tajriba hamda ma’muriy ma’lumotlarda baholaydi. Natijalar: soliq organidan 
yuborilgan xatlar QQS tushumlarini oshiradi; ta’sir ayniqsa yetkazib beruvchi–mijoz bo‘g‘inida hisobotlar 
o‘zaro moslashtiriladigan firmalarda kuchliroq. “Qog‘oz izi” sust bo‘lgan joyda esa firmalar boshqa rubrikalarda 
yashirishga urinadi. Amaliy dars: e-hisob-faktura va real-vaqt kross-tekshiruvni riskga asoslangan kampaniyalar 
bilan uyg‘unlashtirish zarur. 

J.Naritomi[4] o’z ilmiy izlanishida San-Paulu “Nota Fiscal Paulista” dasturida iste’molchini kvitansiya talab 
qilishga rag‘batlantirish (lotereya/mukofot) rasmiy savdo hajmini sezilarli oshirishini ko‘rsatadi. Mikroma’lumotlar 
savdo va soliq bazasining kengayishini, ayniqsa kichik chakana segmentlarda, hujjatlashtiradi; rag‘batlar 
sustlashsa ta’sir pasayadi. Dastur uchinchi tomon ma’lumotini ko‘paytirib, iste’molchining “mayda auditor” 
sifatidagi rolini faollashtiradi. Amaliy jihat: e-kvitansiya, cashback va lotereyani antifraud tekshiruvlari bilan bir 
paketda joriy etish samaraliroq. 

P.Carrillo va hamkasblari[5] maqolasida Ekvadorda audit xatlari tajribasi firmalarning hisobotini oshirsa-da, 
ularning ba’zilari nazorat qattiqlashgan satrlarni boshqa rubrikalar bilan “o‘rnini bosish” orqali yashirishini 
ko‘rsatadi. Uchinchi tomon bilan bog‘langan operatsiyalarda compliance kuchli, o‘z-o‘zini deklaratsiya 
qilinadigan pozitsiyalarda esa manipulyatsiya yuqoriroq. Bu enforcement chegaralarini ochib beradi: keng 
qamrovli uchinchi-tomon moslashtiruvlari, xarajatlar tuzilmasi monitoringi va sektoral riskga mos audit talab 
etiladi. 

H.Kleven va hammualliflar[6] tadqiqotida Daniyada 40 mingdan ortiq soliq to‘lovchilar bilan o‘tkazilgan 
randomizatsiyalangan audit tajribasi uchta xulosani beradi: (i) uchinchi tomon hisobotiga tayanadigan 
daromadlarda yashirish deyarli nol; (ii) o‘z-o‘zini deklaratsiya qilinadigan daromadlarda yashirish sezilarli; 
(iii) avvalgi audit va audit tahdidi xatlari o‘z-o‘zini deklaratsiya ko‘rsatkichlarini oshiradi, biroq uchinchi-tomon 
daromadlariga ta’sir qilmaydi. Amaliy jihat: uchinchi-tomon izini kengaytirish va maqsadli tahdid xatlari orqali 
compliance’ni tejamkor kuchaytirish. 

T A D Q I Q O T  M E T O D O L O G I YA S I 
Ushbu tadqiqot ishlarini amalga oshirishda ilmiy tadqiqot metodologiyasida keng qo‘llaniladigan usullardan 

foydalanildi. Ilmiy tahlil jarayonida ana shu ilmiy tadqiqot usullaridan, xususan, kuzatish, umumlashtirish, 
guruhlash, taqqoslash, tahlil qilishda esa sintez va tahlil usullaridan keng foydalanildi.

T A H L I L  V A  N A T I J A L A R 
Kuzatilmaydigan iqtisodiyot – doimiy statistika kuzatuvlarida to‘liq yoki qisman qamrab olinmagan, 

shuningdek, statistika ko‘rsatkichlarida aks ettirishda bilvosita usullar orqali baholanadigan iqtisodiy faoliyat 
turlari.

Norasmiy iqtisodiyot – uy xo‘jaliklari yoki jismoniy shaxslar tomonidan belgilangan tartibda ro‘yxatdan 
o‘tmagan holda amalga oshiriladigan ishlab chiqarish (xizmat ko‘rsatish) bilan bog‘liq iqtisodiy faoliyat.

Yashirin iqtisodiyot – qonun bilan man etilmagan, ammo soliqqa tortilmaslik va qonun hujjatlari talablariga 
rioya qilmaslik maqsadida davlat organlaridan ataylab berkitilgan iqtisodiy faoliyat.

Milliy statistika qo’mitasiga ko‘ra, 2024-yil yakunlariga ko‘ra, O‘zbekistonda kuzatilmaydigan (norasmiy 
va yashirin) iqtisodiyotning yalpi qo‘shilgan qiymati hajmi 505,6 trln so‘mni va uning yalpi ichki mahsulotdagi 
ulushi 34,8 % ni tashkil etdi.Shundan norasmiy iqtisodiyotning yalpi qo‘shilgan qiymati hajmi 383,6 trln so‘mni 
va uning yalpi ichki mahsulotdagi ulushi 26,4 % ni tashkil etdi. Yashirin iqtisodiyotning yalpi qo‘shilgan qiymati 

hajmi esa 122,0 trln so‘mni va uning yalpi ichki mahsulotdagi ulushi 8,4 % ni tashkil etdi. Kuzatilmaydigan 
iqtisodiyotning eng katta ulushi qishloq, o‘rmon va baliqchilik xo‘jaliklariga to‘g‘ri keladi (63,6%).[7]

Soya iqtisodiyotning ildiz sabablari ko‘p qatlamli: haddan tashqari naqd pul aylanishi, shartnomalarni 
majburiy ijro etishdagi zaifliklar, yuqori tranzaksiya xarajatlari, soliq ma’murchiligining murakkabligi, davlat 
xaridlari va litsenziyalashdagi asimmetriyalar, korrupsiya xatarlarining mavjudligi va ijtimoiy sug‘urtaga kirish 
imkonlarining torligi shular jumlasidan. Xalqaro moliya institutlari O‘zbekistonda davom etayotgan bozor 
islohotlari kontekstida norasmiy ishchilarni formallashtirishga o‘tish mexanizmlarini kuchaytirish, bandlik sifati 
va ijtimoiy himoya bilan bog‘langan rag‘batlarni kengaytirish zarurligini ko`rsatadi.

So‘nggi yillarda fiskal islohotlar yashirin iqtisodiyotni “ochiq qilish”ga xizmat qiluvchi mexanizmlarni sezilarli 
darajada kengaytirdi. Muhim choralaridan biri sifatida 2023-yil 1-yanvardan qo‘shilgan qiymat solig‘i stavkasining 
15 foizdan 12 foizga tushirilishi bo‘ldi. Bu qaror, bir tomondan, narxlar zanjirida rasmiylashtirishga rag‘batni 
kuchaytirgan bo‘lsa, ikkinchi tomondan, fiskal betaraflikni saqlagan holda soliq bazasini kengaytirish imkonini 
yaratdi. Qo‘shilgan qiymat solig‘ini qaytarish tartibi soddalashtirildi va tezlashtirildi; aylanmadan olinadigan soliq, 
soddalashtirilgan tartiblar hamda ayrim yo‘nalishlarda past stavkali rejimlar kichik tadbirkorlik subyektlari uchun 
rasmiy sektorda faoliyat yuritish xarajatlarini kamaytirdi. 2024—2025-yillarda soliq tekshiruvlari bo‘yicha da’vo 
muddati va hujjatlarni saqlash majburiyatining qisqartirilishi, ma’muriy yukning kamaytirilishi esa hamkorlikka 
asoslangan “ko‘proq xizmat — kamroq jazolash” modeliga o‘tishda muhim ishora bo‘ldi.

Yashirin aylanmani qisqartirishdagi asosiy yo‘nalish — raqamli soliq nazorati va real vaqt rejimidagi 
tranzaksiyalarni izchil kuzatishdir. 2025-yil may oyidan boshlab tadbirkorlarning onlayn-nazorat kassa 
mashinalari hamda virtual kassalardan foydalanishi, xaridorga QR-kodli soliq cheki taqdim etishi majburiyligi 
yana bir bor ta’kidlandi. Bu talab “hisob-kitobni yashirish” imkoniyatlarini keskin cheklaydi hamda iste’molchini 
ham nazorat jarayonida ishtirok etuvchi subyektga aylantiradi (chekni tekshirish, qaytariladigan to‘lov olish). 
Bundan tashqari, qo‘shilgan qiymat solig‘i tushumlari zanjiri bo‘ylab integratsiyalashgan elektron chek va fiskal 
ma’lumotlar soliq organlariga xavfga asoslangan avtomatik tahlil imkonini beradi.

Iste’molchi uchun kuchli rag‘bat sifatida “Soliq” mobil ilovasi orqali chekni ro‘yxatdan o‘tkazganlarga 1 foiz 
miqdorida qaytariladigan to‘lov (cashback) mexanizmi joriy qilindi. Bu qisqa muddat ichida millionlab cheklar 
rasmiy muomalaga kirishini ta’minladi. Masalan, 2022-yilning dastlabki ikki haftasida 401 mingdan ortiq QR-kodli 
chek ro‘yxatga olinib, 5 milliard so‘mdan ziyod mablag‘ qaytarildi; yil oxirida esa umumiy miqdor 773 milliard 
so‘mga yetgani haqida statistik ma’lumotlar e’lon qilindi. 2023-yilda shaxsni aniqlash jarayonlari kuchaytirildi 
(yuzni tanish tizimi va kunlik cheklovlar), 2024-yilda esa suiiste’mollarning oldini olish maqsadida oylik 
maksimal qaytariladigan to‘lov miqdoriga chegaralar belgilandi. Iqtisodiy hamkorlik va taraqqiyot tashkilotining 
2023-yilgi tahliliy hisobotida O‘zbekiston tajribasi iste’molchining “chek talab qilish”ga rag‘batlantirilishi orqali 
rasmiylashtirish jarayoniga ijobiy ta’sir ko‘rsatgan ilg‘or amaliyot sifatida qayd etildi. Bu mexanizmning afzalligi 
shundaki, u ma’muriy tekshiruvlarga tayanmasdan, bozor tamoyillari orqali “ruxsat etilgan foyda”ni rasmiy 
sektorga bog‘laydi.

“Chek–cashback” mexanizmi faqat soliq kvitansiyasi bilan cheklanmaydi. U raqamli markirovka tizimi bilan 
bog‘langanida “soxta mahsulot–noqonuniy aylanma–soliqdan qochish” zanjirini uzadi. O‘zbekistonda 2019-
yildan buyon Turon markazlashtirilgan tizimi bilan davlat-xususiy sheriklik asosida milliy raqamli markirovka 
(“Asl Belgisi”) tizimi joriy etildi. Bugungi kunda tamaki, alkogolli ichimliklar (shu jumladan pivo), ayrim maishiy 
texnika vositalari, dori-darmonlar va tibbiyot buyumlari hamda ichimlik suvlari va alkogolsiz mahsulotlar 
majburiy markirovka qamroviga kiritilgan. Tizim DataMatrix kodlari orqali mahsulotning ishlab chiqaruvchidan 
iste’molchigacha bo‘lgan barcha bosqichlarini kuzatadi. U soliq va bojxona ma’lumotlari, elektron schyot-
faktura hamda onlayn-kassa tizimlari bilan integratsiyalashgani bois, “oqimni yashirish” (masalan, hisob-
fakturasiz sotuv) deyarli imkonsiz bo‘lib qolmoqda. “Asl Belgisi” va “Soliq” mobil ilovasi orqali fuqarolar mahsulot 
haqiqiyligini tekshirishlari hamda shubhali holatlar haqida xabar berishlari mumkin. Operatorlar va vakolatli 
organlar hisobotlariga ko‘ra, minglab tadbirkorlar tizimga ulangan, millionlab kodlar muomalaga chiqarilgan, 
tovar nomlari reestri kengaymoqda. 2025-yilda tibbiy buyumlar uchun markirovka majburiy ravishda joriy 
qilindi, ayrim yangi mahsulot guruhlari bo‘yicha tajriba loyihalari e’lon qilindi. Bu yo‘nalish yashirin aylanmani 
“logistika–ulgurji–chakana” bosqichlarida qisqartirish uchun eng samarali texnologik vositalardan biridir.

Soya iqtisodiyotining muhim yo‘nalishlaridan biri — davlat aktivlari va yer huquqlariga oid bitimlarning 
norasmiy kelishuvlar orqali amalga oshirilishi edi. O‘zbekistonda “Elektron auksion” savdo platformasi joriy 
etilib, davlat mulki obyektlari, yer uchastkalari, ayrim huquqlar, raqamlar va boshqa aktivlar bo‘yicha savdolar 
onlayn, shaffof va raqobat asosida o‘tkazilmoqda. 2021-yilda Prezident qarori bilan yagona tartib belgilandi: 
ishtirokchilarga elektron raqamli imzolar bepul berilishi, e’londan oldingi muddatlar, onlayn jarayonlar va 
huquqlar kafolatlari tartibga solindi. Keyinchalik ushbu platformaning huquqiy asoslari va amaliy usullari yanada 
takomillashtirildi. Jahon banki hujjatlarida shahar yerlarini ham onlayn auksionlar orqali xususiylashtirish ko‘zda 
tutilgani qayd etiladi. Bu esa “yer bozori–qurilish–kommunal xizmatlar” zanjirida shaffoflikni oshirib, yashirin 
bitimlar imkoniyatini keskin toraytiradi. Bugungi kunda platformada real vaqt rejimidagi lotlar, hududlar bo‘yicha 

savdolar, mobil ilova va foydalanuvchilar uchun qulay interfeyslar faoliyat yuritmoqda — bu esa barcha 
ishtirokchilar uchun teng sharoit va kuzatiluvchanlikni kafolatlaydi.

X U L O S A  V A  T A K L I F L A R
Tahlillardan ko`rinib turibdiki, yashirin iqtisodiyotni qisqartirish imkonsiz emas. Buning uchun puxta 

o’ylangan, bosqichma-bosqich amalga oshiriladigan puxta strategiya kerak. Bunday strategiyaga erishishda 
albatta birinchi nav- batda aholining iqtisodiy savodxonligini oshirish muhim ahamiyat kasb etadi. Agar aholiga 
xufiyona iqtisodiyotning salbiy asoratlari muntazam ravishda tushuntirib borilsa, bu orqali xufiyona iqtisodiyot 
ma’lum darajada bartaraf etishga erishilishi mumkin.

Axborot texnologiyalardan keng foydalangan holda tashkilotlar tomonidan manfaatlar to’qnashuvi va 
korrupsiya holatlarini oldini olish maqsadida ma’lumotlar bazasini shakllantirish muhimdir. Tashkilotlar o’rtasida 
ma’lumotlar almashinuvida to’laqonli axborot almashishiga erishish orqali yashirish iqtisodiyotni tartibga solish 
va davlat budjetiga soliqlarning belgilangan muddatlarda tushishiga hamda soliq solishning adolatlilik prinsipi 
ta’minlanilishiga erishish mumkin. Jahon tajribasi shuni ko’rsatadiki, yashirin iqtisodiyotni kamaytirish uchun 
soliq tizimini soddalashtirish, naqd pulsiz hisob-kitoblarni joriy qilish va monitoring tizimlarini kuchaytirish eng 
samarali usullardan biridir. Ushbu muammolarga kompleks yondashuv orqali yashirin iqtisodiyot ulushini 
sezilarli darajada kamaytirish mumkin.

